
次韻和石末公見寄〈（五絕）〉

作者：劉基　元末明初

本作品收錄於《列朝詩集/甲前03》

楩楠割截為椽杙，歲暮搜材到柞薪。

悵望無因見夏后，再平水土敘彜倫。

廟略能回十萬夫，詩書郤縠近來無。

何由入奏明光殿，指點山河一統圖。

春滿郊原樂意融，野花庭草競纖穠。

惟餘陵上青青柏，不向東風改舊容。

越溪清水淬干將，鬼魅驚啼畏夜光。

不共鉛刀爭利鈍，何妨玉匣且深藏。

漢殿千門錦繡開，不堪一夜柏梁災。

魯般骨朽蕭何死，腸斷無人為取材。

此作品在全世界都属于公有领域，因为作者逝世已经超过100年，且作品于1931年1月1日

之前出版。

